
CONSTITUZIUN DA LA VISCHNANCA DA .....................

I. Disposiziuns generalas
artitgel 1

La vischnanca
La vischnanca da .... è ina corporaziun territoriala da dretg public. Ella consista da persunas domiciliadas sin ses territori e sa cumpona da las suandantas fracziuns: 

artitgel 2
Autonomia
En il rom da la legislaziun federala e chantunala ha la visch​nanca il dretg da libra administraziun autonoma. 


La vischnanca exercitescha la suveranitad entaifer las limitas da sias cumpetenzas legalas sur da tut las persunas e chaussas che sa chattan sin ses territori.
artitgel 3

Incumbensas

La vischnanca ademplescha las incumbensas che sa preschen​
A. En general
tan ad ella en favur dal bainstar public. Ella promova il svilup cultural sco er il bainstar social ed economic e decretescha las leschas ed ordinaziuns necessarias.  

artitgel 4

B. En spezial
A las incumbensas da la vischnanca appartegnan – cun resalva dal dretg federal e chantunal – cunzunt ils suandants secturs: 


a)
l'administraziun generala 


b)
la segirezza publica (polizia communala, fatgs da pumpiers, protecziun civila)


c)
la furmaziun (scola publica e scolina)


d)
la cultura ed il temp liber (protecziun da la natira e da monuments)


e)
ils fatgs da sanadad (polizia da sanadad)


f)
il bainstar social (agid social)


g)
il traffic (fatgs da vias e da construcziun)


h)
l'ambient e l'organisaziun dal territori (planisaziun locala, provediment d'aua, allontanament da l'aua persa, dismessa da rument, fatgs da santeri, protecziun da l'ambient)


i)
l'economia publica (agricultura, selvicultura, provediment cun forza electrica, turissem)


j)
las finanzas e las taglias


(Remartga: In catalog cumplet da las incumbensas na datti betg. Bleras constituziuns communalas cuntegnan dentant enumeraziuns correspundentas. La divisiun preschenta correspunda a la structuraziun funcziunala da la contabilitad da l'economia publica ed è vegnida surpigliada en constituziuns pli novas, ma er en la litteratura respectiva davart l'urden communal. Las noziuns nudadas en parantesa servan per illustrar ils terms da la structuraziun.)

artitgel 5

C. Excorporaziun
La vischnanca po delegar l'execuziun da tschertas incum​bensas a corporaziuns, ad instituts u a fundaziuns da dretg public u privat ubain a persunas privatas. 

artitgel 6

Lingua uffiziala/
lingua da scola
La lingua uffiziala da la vischnanca è ... .

(Remartga: Questa determinaziun è da recumandar surtut, sch'i vegnan discurridas pliras linguas chantunalas en ina vischnanca. En autras vischnancas n'è ella betg necessaria. Tenor l'art. 16 al. 1 resp. l'art. 18 al. 1 da la lescha da linguas [DG 492.100] fixeschan las vischnancas en lur legislaziun las linguas uffizialas resp. la lingua da scola tenor ils princips da questa lescha.) 

artitgel 7
Egualitad da las
Las indicaziuns davart las persunas e las funcziuns en questa 

schlattainas 
constituziun sa refereschan a tuttas duas schlattainas, sch'i na resulta betg insatge auter or dal senn da la constituziun. 
artitgel 8
Capacitad da votar
La capacitad da votar han ils burgais svizzers che han cumplenì il 18avel onn da vegliadetgna e che n'èn betg mess sut avugadia pervia d'ina malsogna u ina deblezza spiertala (art. 369 CCS). 

(Remartga: Tenor l'art. 9 al. 4 da la constituziun chantunala [DG 110.100] pon las vischnancas – a norma dal dretg communal – conceder a las Svizras ed als Svizzers a l'exteriur respectivamain a las persunas estras il dretg da votar sco er il dretg d'eleger activ e passiv en chaussas communalas.)
artitgel 9
Dretg da votar
Il dretg da votar en fatgs communals han ils burgais dal lieu ch'han la capacitad da votar e ch'abitan en la vischnanca sco er ils burgais svizzers ch'abitan là sco domiciliads u sco dimorants.

(Remartga: Tenor la lescha davart ils dretgs politics en il chantun Grischun [LDP; DG 150.100] ch'è en vigur dapi il 1. da schaner 2006 n'è il termin da carenza da 3 mais per persunas domiciliadas resp. per persunas cun dimora en il chantun, il qual è anc statuì en intginas constituziuns communalas sin basa dal vegl art. 4 al. 3 da la lescha davart ils dretgs politics betg pli admess.)
artitgel 10

Elegibladad
Mintga persuna cun dretg da votar po vegnir elegida en in'autoritad communala.
artitgel 11
Perioda d'uffizi
La perioda d'uffizi da las autoritads communalas dura 3 onns. 



(Remartga: En l'art. 11 pudessan plinavant vegnir integradas ulteriuras disposiziuns davart la limitaziun da la perioda d'uffizi, sche quellas duain valair per tut las autoritads communalas. La vischnanca ha ina gronda libertad concepziunala en chaussa. Per exempel fiss pussaivla la suandanta disposiziun: "Commembers d'ina autoritad communala pon vegnir elegids per il medem uffizi per maximalmain quatter periodas d'uffizi successivas."


Remartga en connex cun l'obligaziun d'acceptar l'elecziun en in uffizi: Cun il project da l'essenzialisaziun e flexibilisaziun da la legislaziun e da l'applicaziun dal dretg è vegnì abolì l'art. 20 da la lescha da vischnancas [LV; DG 175.050]. Las vischnancas na dastgan dapi alura betg statuir in'obligaziun d'acceptar l'elecziun en in uffizi [cf. PCG 1999/2000, paginas 1030 s.].)

artitgel 12
Demissiun
Mintga commember d'ina autoritad communala sto inoltrar sia demissiun en scrit almain 3 emnas avant la radunanza electo​rala a la suprastanza communala. 

artitgel 13
Termin da las 
Las elecziuns da las autoritads communalas han lieu mintgamai
elecziuns e da 
il mais da ......... .
l'entrada en uffizi 


L'entrada en uffizi succeda ils ....... . Il titular da l'uffizi partent è obligà da surdar regularmain l'uffizi. 

artitgel 14
Elecziuns 
Sch'in titular d'in uffizi demissiunescha definitivamain en il 

substitutivas 
decurs da la perioda d'uffizi per in motiv u l'auter, alura sto vegnir fatga in'elecziun substitutiva per il temp d'uffizi restant, uschenavant che la proxima elecziun ordinaria n'ha betg lieu entaifer ils proxims 6 mais. Per l'elecziun substitutiva valan las medemas disposiziuns sco per las elecziuns ordinarias. 


Sche las premissas per la realisaziun da l'elecziun substitutiva n'èn betg ademplidas, sa participeschan eventuals suppleants empè dal commember ordinari extrà, a las tractativas da l'autoritad. 

artitgel 15
Motivs d'exclusiun
Parents e quinads en lingia directa, fragliuns, conjugals e persunas che vivan en partenadi registrà u che mainan facticamain ina communitad da vita na dastgan betg far part a medem temp da la medema autoritad communala.

Quests motivs d'exclusiun valan er per ils commembers da la cumissiun da gestiun sco er per ils commembers da la suprastanza communala.

(Remartga: L'al. 2 po er vegnir laschà davent.)
artitgel 16

Motivs d'incumpa-
In emploià communal stabel na dastga betg appartegnair a 

tibilitad 
l'autoritad directamain superiura. El po dentant vegnir integrà cun vusch consultativa a las tractativas. 


Ils commembers da la suprastanza na pon betg far part da la cumissiun da gestiun.
artitgel 17

Obligaziun da 
prender recusaziun
In commember d'ina autoritad communala sto prender 
recusaziun en cas ch'i vegn tractà u votà davart ina fatschenta, 
da la quala el sez u ina persuna che stat cun el en ina relaziun 
d'exclusiun en il senn da l'art. 15 al. 1 ha in interess persunal 
direct.


Tar la controlla da la contabilitad e da la gestiun d'ina autoritad, d'ina cumissiun u d'in uffizi sto in commember da la cumissiun da gestiun prender recusaziun, sch'el ubain ina persuna che stat cun el en ina relaziun d'exclusiun en il senn da l'art. 15 al. 1 fa part da questa autoritad, da questa cumissiun u da quest uffizi.
artitgel 18

Dretg da petiziun
Il dretg da petiziun è garantì. Mintga abitant da la vischnanca po inoltrar en scrit propostas, dumondas e protestas a las auto​ritads communalas. L'autoritad è obligada da prender posiziun en chaussa entaifer 3 mais. 

artitgel 19
Dretg d'iniziativa
......... (cifra fixa) persunas cun dretg da votar en fatschentas communalas pon pretender cun lur suttascripziun la votaziun davart ina proposta inoltrada dad els. Exclus da quest dretg èn conclus prendids d'autoritads communalas en il rom da lur cumpetenza u relaziuns giuridicas regladas tranter la vischnan​ca e terzas persunas. 


L'iniziativa po vegnir inoltrada en furma d'ina proposta generala u d'in sboz formulà. Ella è d'inoltrar cun las suttascripziuns a la suprastanza communala. 

artitgel 20

Proceduras tar 
Ina dumonda d'iniziativa reussida è da tractar da la radunanza 

iniziativas 
communala ensemen cun in parairi elavurà da la suprastanza communala il pli tard 6 mais suenter l'inoltraziun. 


La suprastanza communala po er suttametter a la radunanza communala cuntrapropostas. Sch'ina tala cuntraproposta è avant maun, vegni decidì l'emprim davart quella e l'iniziativa. Alura sto la radunanza communala decider tras ina votaziun definitiva davart l'acceptaziun u la refusaziun da quella proposta ch'è resultada da l'emprima votaziun. 


(Remartga: Ins po prolungar il termin tenor l'al. 1 fin a maximal 1 onn, [cf. l'art. 76 al. 2 LDP].)
artitgel 21
Retratga da  
Ina dumonda d'iniziativa po vegnir retratga dals tschintg 

l'iniziativa 
emprims sutsegnads da tut temp fin a la votaziun, premess ch'ella na cuntegnia betg in'autra clausula da retratga. 

artitgel 22

Iniziativas illegalas 
Sch'il cuntegn da la dumonda d'iniziativa è illegal, na la suttametta la suprastanza communala betg a la radunanza communala. 


La suprastanza communala communitgescha en in tal cas ses conclus en scrit als iniziants cun inditgar ils motivs. 


(Remartga: Cunter il conclus da la suprastanza communala èsi pussaivel da far recurs tar la dretgira administrativa. Igl è perquai d'inditgar ils meds legals en il conclus da la suprastanza.)

artitgel 23
Moziun
A chaschun da la radunanza communala ha la persuna cun dretg da votar il dretg da far propostas che na pertutgan betg ina dumonda inditgada sin la glista da tractandas. Sch'ina tala proposta vegn declerada per relevanta da la radunanza communala, sto la suprastanza communala suttametter la proposta ensemen cun in parairi entaifer 6 mais a la radunanza communala. 


Dal rest valan cun excepziun da l'art. 21 las disposiziuns davart l'iniziativa (art. 19 ss.) confurm al senn. 

artitgel 24

Dretg d'infurmaziun
En la radunanza communala po mintga persuna cun il dretg da votar pretender in scleriment davart il stadi u la realisaziun d'ina fatschenta da la vischnanca. Igl è d'infurmar il pli tard a chaschun da la proxima radunanza communala. Il scleriment po vegnir spustà u na sto betg vegnir dà, sch'interess considera​bels da la vischnanca u da terzas persunas èn cuntraris al scle​riment. 

artitgel 25
Elecziuns e votaziuns
Ils cedels da votar e tut ils ulteriurs documents da votaziun da 

chantunalas e 
las votaziuns chantunalas e federalas ston vegnir consegnads 

federalas
a las persunas cun il dretg da votar almain 3 emnas avant il di da votaziun.  


A chaschun d'elecziuns èn da consegnar ils cedels electorals ed ils ulteriurs documents almain 10 dis avant il di da votaziun. 


Per las votaziuns chantunalas e federalas e las elecziuns vegn l'urna plazzada durant in temp fixà da la suprastanza com​mu​nala l'avantmezdi dal di da votaziun e d'elecziun sco er almain 2 dals 4 dis avant il di da votaziun e d'elecziun en il local da vischnanca. 


Dal rest valan a chaschun da las votaziuns ed elecziuns federalas e chantunalas las disposiziuns respectivas da la confederaziun e dal chantun.  


(Remartga: cf. en spezial ils art. 16 ss. LDP e 12 s. da l'ordinaziun davart ils dretgs politics en il chantun Grischun [ODP; DG 150.200]. L'art. 25 pudess er vegnir scursanì e be cuntegnair il renviament al dretg surordinà, uschia che la disposiziun pudess sa clamar suandantamain: "Per votaziuns ed elecziuns federalas e chantunalas valan las disposiziuns respectivas da la confederaziun e dal chantun".)

artitgel 26
Responsabladad
La responsabladad dals organs communals per donns ch'els chaschunan exequind lur funcziuns uffizialas sa drizza tenor la lescha davart la responsabladad dal stadi.
artitgel 27
Dretg da far recurs
Il dretg da far recurs cunter conclus e disposiziuns dals organs communalas sa drizza tenor la legislaziun chantunala. 

artitgel 28
Protocol
Davart las tractativas da la radunanza communala, da la supra​stanza communala e da las ulteriuras autoritads communalas u cumissiuns ston vegnir manads protocols separads. 


Quels èn da suttascriver da l'actuar e suenter l'approvaziun er dal parsura. 


(Remartga: Igl è da recumandar d'inditgar en l'al. 1 pli exact il cuntegn dal protocol. L'art. 25 LV pretenda ch'il protocol stoppia almain infurmar davart ils conclus ed ils resultats da las elecziuns. Igl è dentant tuttavia permess da fixar summaricamain u schizunt verbal​main il cuntegn dals votums dals referents. Quai po esser fitg gidaivel en situaziuns, nua ch'il conclus n'è betg precis u cumplet, uschia ch'ins po eventualmain reconstruir pli tard tge ch'era effectivamain manegià cun il conclus. Ins pudess pia cumplettar l'al. 1 suandantamain: "... èn da manar protocols separads che cuntegnan ils conclus, ils resultats da las elecziuns ed ina resumaziun dals votums.")

artitgel 29
Invista en ils 
Ils protocols da la radunanza communala stattan a disposiziun

protocols
a mintga persuna cun il dretg da votar per prender invista. 


L'invista en ils protocols da la suprastanza communala e da las ulteriuras autoritads communalas vegn be permessa, sch'i po vegnir fatg valair interess degns da vegnir protegids. 


Al dretg d'invista po vegnir satisfatg consegnond in extract dal protocol. 

II. Organisaziun communala

1. Organs communals ordinaris
artitgel 30

Organs da
Ils organs ordinaris da la vischnanca èn:

la vischnanca
a) la radunanza communala

b) la suprastanza communala

c) la cumissiun da gestiun

d) il cussegl da scola


(Remartga: Il cussegl da scola è in organ communal mo, sche la vischnanca è er l'instituziun ch'è responsabla per la scola e sche quai n'è betg chaussa d'ina corporaziun da vischnancas u d'in circul; cf. l'art. 2 da la lescha da scola [DG 421.000].)
a) La radunanza communala

artitgel 31

Radunanza 
La radunanza communala è l'organ suprem da la vischnanca, 

communala 
en la quala ils abitants cun dretg da votar pon far diever da lur dretgs en fatgs communals.  

artitgel 32
Cumpetenza
La radunanza communala ha las suandantas cumpetenzas: 


1.
eleger: 

a) il president communal

b) ils ulteriurs commembers da la suprastanza
c) ils commembers dal cussegl da scola e lur suppleants

d) ils commembers da la cumissiun da gestiun



las ulteriuras elecziuns, nun ch'ellas sajan expressivamain chaussa d'in'autra autoritad;
2. relaschar e midar la constituziun communala, las leschas communalas sco er las ordinaziuns ed ils reglaments generalmain impegnativs; 

3. approvar il preventiv ed il quint communal sco er fixar il pe da taglia; 

4. conceder expensas e custs che n'èn betg previs en il preventiv e che surpassan las cumpetenzas finanzialas d'auters organs; 

5. autorisar la cumpra, la vendita u l'impegnaziun da pro​prietad funsila sco er la cessiun e la schliaziun da servituts e grevezzas funsilas, uschenavant che la suprastanza n'è betg cumpetenta. Resalvads vegnan ils dretgs da la vischnanca burgaisa; 

6. far novs emprests e surpigliar segirtads;

7. conceder e midar essenzialmain concessiuns per l'utili​saziun da l'aua, executar il dretg da scadenza en il senn da la legislaziun davart il dretg da las auas ed accordar ulteriurs dretgs da diever spezial; 


8.
concluder davart la collavuraziun cun autras vischnancas, corporaziuns ed instituziuns regiunalas; 

9. conceder emprests, sch'els surpassan las cumpetenzas finanzialas da la suprastanza communala e na stattan betg en il rom da l'utilisaziun confurm a l'intent da daners da fond tras l'instanza cumpetenta. 

10. deliberar il conclus per installar ina corporaziun da vischnan​cas u ina corporaziun regiunala u per sa participar ad ina tala;
11.  concluder davart la fusiun cun autras vischnancas.

(Remartga: L'elecziun dal cussegl da scola tenor la cifra 1 litera c sa drizza eventualmain tenor il dretg da la corporaziun da vischnancas resp. dal circul, sche la vischnanca ha delegà la direcziun d'ina scola ad ina da quellas corporaziuns.

La part da la construcziun en cifra 5: "...., uschenavant che la suprastanza n'è betg cumpetenta" è da fixar en la constituziun communala mo, sche las cumpetenzas correspundentas vegnan effectivamain concedidas a la suprastanza. [cf. l'art. 47 cifras 7 ed 8 e las remartgas respectivas].)

artitgel 33
Convocaziun,
La radunanza communala vegn convocada da la suprastanza

tractandas
communala.


I po be vegnir prendì in conclus davart objects da tractativas ch'èn inditgads sin la glista da tractandas, la quala sto vegnir publitgada almain 5 dis avant la radunanza communala. 

artitgel 34
Participaziun
La suprastanza communala po declerar ina radunanza com​munala per obligatorica per persunas che n'han betg anc cum​plenì il 70avel onn da vegliadetgna e chastiar absenzas nun​perstgisadas e nunmotivadas da questas radunanzas cun ina multa disciplinara. 


(Remartga: Questa disposiziun è antiquada e na sto betg vegnir recepida en la constituziun. Ella è dentant anc adina permessa.)

artitgel 35
Abilitad da decider
Mintga radunanza communala convocada confurm a l'urden è abla da decider. 

artitgel 36
Presidi da la radu-
La radunanza communala vegn manada dal president commu-
nanza 
nal. En cas che quel è impedì presidiescha il vicepresident u in auter commember da la suprastanza communala la radunanza communala. 

artitgel 37
Predeliberaziun
La radunanza communala dastga be prender conclus davart fatschentas ch'èn vegnidas predeliberadas da la suprastanza communala e ch'èn inditgadas sin la glista da tractandas, la quala sto vegnir publitgada almain 5 dis avant la radunanza communala.

artitgel 38
Dumbravuschs
La radunanza communala nominescha ils dumbravuschs ne​cessaris. 


(Remartga: En vischnancas cun urnas per la votaziun resp. per l'elecziun n'èsi betg da recumandar da laschar nominar la radunanza communala ils dumbravuschs ed il biro da votaziun per la votaziun a l'urna. La nominaziun dal biro da votaziun e dals dumbravuschs tras la suprastanza communala è en quest cas pli raschunaivla. 


Igl è da far attent ch'il biro da votaziun ed ils dumbravuschs necessaris vegnan adina nominads tenor l'art. 9 al. 1 LDP da la suprastanza communala a chaschun da votaziuns federalas e chantunalas.)

artitgel 39
Modus da votar
Las votaziuns vegnan fatgas cun tegnair si il maun. Ellas ston dentant vegnir fatgas per scrutini, sch'in quart da las persunas preschentas cun dretg da votar pretenda quai. 


Tar votaziuns avertas è decisiva la maioritad absoluta da las persunas che votan. En cas da paritad da las vuschs, decida il president. 


Tar la votaziun per scrutini è decisiv il pli absolut da las vuschs valaivlas. Ils cedels da votar vids na vegnan betg dumbrads. En cas da paritad da las vuschs è il project refusà. 

artitgel 40

Modus d'elecziun
Las elecziuns vegnan fatgas per scrutini. Sch'i na vegn betg fatg protesta, pon ellas vegnir fatgas cun plimaun avert, cun excepziun da las elecziuns da la suprastanza communala. Elegidas èn las persunas che han cuntanschì il pli absolut da las vuschs valaivlas. 


Tar elecziuns cumplessivas vegn il dumber da tut las vuschs da candidat valaivlas dividì tras il dumber da posts libers gia dus; la proxima cifra entira pli auta è il pli absolut.  


Sch'ina elecziun na reussescha betg a chaschun d'elecziuns singulas u sche damain candidats èn elegids tar elecziuns cumplessivas, che quai ch'i fiss d'eleger, vegni fatg in segund scrutini liber. Elegids èn tut quels candidats cun las bleras vuschs. 


Tar paritad da las vuschs decida la sort davart l'elecziun u la successiun d'occupar in post. 


(Remartga: En l'al. 2 vegn proponida l'uschenumnada "metoda da calcular da Turitg" [cf. l'art. 39 LDP] Segunds scrutinis nunnecessaris pon uschia vegnir evitads plitgunsch che cun l'uschenumnada "maioritad grischuna" [dumber dals posts libers plus in]. La vischnanca po dentant er statuir ina regulaziun autonoma.)
artitgel 41
Elecziun per
Sch'in candidat vegn elegì per differents uffizis ch'excludan in 

differents uffizis 
l'auter, sto el sa decider senza retard per in u per l'auter uffizi.  


Sche plirs candidats vegnan elegids en il medem scrutini en in'autoritad, a la quala els na dastgan betg appartegnair il medem mument tenor l'art. 15, è quella persuna elegida che ha cuntanschì las pli bleras vuschs. Tar paritad da las vuschs decida la sort davart l'elecziun. 


Sch'ina da las persunas, per la quala igl exista in motiv d'ex​clusiun en il senn da l'art. 15, è elegida e l'autra è en uffizi, senza ch'ella stoppia vegnir reelegida il medem mument che l'autra persuna vegn elegida, è l'elecziun nunvalaivla. 

artitgel 42

Reponderaziun
In conclus da la radunanza communala po vegnir preschentà da tut temp a quella per la reponderaziun. Resalvads èn ils dretgs da terzas persunas. 


Avant ch'i saja passà 1 onn dapi l'entrada en vigur d'in conclus èsi da dar suatientscha a la reponderaziun be, sche quai vegn decidì cun ina maioritad da dus terzs dals votants. 


(Remartga: Sch'i vegnan fatgas en ina vischnanca votaziuns a l'urna, alura ston ins er avair la pussaivladad tenor l'art. 13 al. 1 LV da reponderar ils conclus da la votaziun a l'urna.)

b) La suprastanza communala

artitgel 43

Funcziun e cumpo-
La suprastanza communala è l'autoritad administrativa e poli-
siziun 
ziala da la vischnanca. 


Ella sa cumpona dal president communal e da quatter ulteriurs commembers ed ha dus suppleants. 


La suprastanza communala nominescha ord ses ravugl il vice​president. 

artitgel 44
Sesidas
La suprastanza communala vegn convocada dal president communal u eventualmain da ses suppleant, uschè savens che las fatschentas pretendan. 


Sin dumonda da dus commembers da la suprastanza com​mu​nala è il president obligà da convocar ina sesida extra​ordina​ria. 

artitgel 45
Abilitad da decider
La suprastanza communala è abla da decider, sche almain trais commembers u suppleants èn preschents. 

artitgel 46
Votaziuns ed
Per tut las decisiuns vala il pli absolut dals commembers pre-
elecziuns 
schents. Tar paritad da las vuschs decida il president, tar elec​ziuns la sort. 


Mintga commember è obligà da votar. Resalvadas èn las disposiziuns davart la recusaziun. 


(Remartga: L'obligaziun da votar a chaschun da tut las votaziuns e da tut las elecziuns, en il senn da l'al. 2, vala dal rest per tut las autoritads e cumissiuns da la vischnanca [cf. l'art. 19 LV].) 

artitgel 47
Incumbensas e
La suprastanza communala ha tut las cumpetenzas che n'èn
cumpetenzas 
betg surdadas tras dretg federal u chantunal, tras la consti​tuziun communala u la lescha da vischnancas ad in auter or​gan. Ella ha oravant tut las suandantas incumbensas: 


1.
exequir il dretg federal e chantunal sco er las leschas ed ordinaziuns da la vischnanca ed ils conclus da la radunanza communala; 


2.
preparar tut las propostas per mauns da la radunanza communala; 


3.
diriger e survegliar l'entira administraziun communala; 


4.
administrar la facultad communala; 


5.
far il quint annual ed elavurar il preventiv; 


6.
concluder davart expensas fin a l'import da fr. ............... per la medema fatschenta e fin a l'import da fr. ........................ , sch'i sa tracta d'expensas che sa repetan onn per onn; 


7.
concluder davart l'acquist, l'alienaziun e l'impegnaziun da proprietad funsila, la concessiun e la schliaziun da servituts e grevezzas funsilas sco er davart rectificaziuns dals cun​fins, premess che la summa totala na surpassia betg fr. ................... ; 

8. concluder davart mesiras en il rom da la politica da terren e da terren da construcziun; 

9. far contracts davart fatschentas che cumpetan a la supra​stanza; 

10. decider davart manar process e recurs sco er davart far enclegientschas u contracts da cumpromiss; 


11.
exequir la pussanza poliziala che cumpeta a la vischnanca e la cumpetenza penala en la procedura penala admini​stra​tiva. 


(Remartga: Las cifras 7 ed 8 èn facultativas e cas d'applicaziun da l'art. 9 lit. e LV, che sa cloma sco suonda: 


"En vischnancas senza parlament communal na dastgan las suandantas cumpetenzas betg vegnir privadas da la radunanza communala u da la votaziun a l'urna: 


e)
acquistar, alienar ed impegnar proprietad funsila sco er conceder e schliar servituts e grevezzas funsilas; per disposiziuns realas da gener subordinà, per rectifitgar cunfins sco er per mesiras en il rom da la politica funsila e da la politica da terren da construcziun da las vischnancas po la cumpetenza vegnir delegada a la suprastanza;".)
artitgel 48

Represchentaziun da
La suprastanza communala represchenta la vischnanca envers 

la vischnanca vers
terzas persunas e davant dretgira. 

anora

Il president communal u il vicepresident suttascrivan legalmain ensemen cun in ulteriur commember da la suprastanza u cun il chanzlist communal per la vischnanca. 

artitgel 49
Partiziuns
L'administraziun da la vischnanca vegn dividida en partiziuns.  

administrativas
Mintga commember da la suprastanza communala maina ina partiziun. La suprastanza communala divida las partiziuns. La repartiziun è da render enconuschenta a la radunanza communala. 


(Remartga: Bleras vischnancas inditgeschan qua concretamain las partiziuns, ils departaments ed ils ressorts previs.)

artitgel 50
Gestiun
Ils commembers da la suprastanza communala ston survegliar las fatschentas che crodan en lur sectur da l'administraziun, d'interprender las funcziuns uffizialas e da rapportar a la supra​stanza communala. 


Il dretg da concluder cumpeta exclusivamain a la suprastanza communala. Fatschentas d'impurtanza subordinada po la su​prastanza communala delegar al manader da la partiziun per las ademplir autonomamain. 

artitgel 51
President communal
Il president communal maina la radunanza communala e presidiescha las sesidas da la suprastanza communala. 


Il president communal prepara la glista da tractandas da la suprastanza communala. El procura cun l'agid dals ulteriurs commembers da la suprastanza communala per la realisaziun dals conclus prendids.

En cas urgents po el prender preventivamain las ordinaziuns provisoricas necessarias. 


(Remartga: Il sistem da departaments proponì en questa constituziun da model è sa cumprovà. Auters models da la gestiun publica èn dentant er pussaivels e permess.)

c) La cumissiun da gestiun
artitgel 52
Cumposiziun
La cumissiun da gestiun sa cumpona da trais commembers. Ella sa constituescha sezza. 

artitgel 53
Incumbensas
Il pli tard suenter la terminaziun da mintga quint annual examinescha la cumissiun da gestiun il quint e la gestiun da tut ils uffizis communals e d'eventualas cassas spezialas. Ella sto rapportar en scrit e far proposta a la radunanza communala. 


La cumissiun da gestiun po incumbensar – en enclegientscha cun la suprastanza communala – l'uffizi chantunal da vischnan​cas u experts privats cun l'examinaziun dal quint e da la gestiun. 


Davart constataziuns d'impurtanza subordinada po la cumis​siun da gestiun rapportar separadamain a la suprastanza com​muna​la. 


(Remartga: Ina reglamentaziun pli detagliada da la cumissiun da gestiun, da sias incumbensas, da ses dretgs e da sias obligaziuns è da recumandar. Quai po vegnir fatg en la constituziun sezza u en in reglament separà.)

d) Il cussegl da scola
artitgel 54
Cumposiziun
Il cussegl da scola sa cumpona da trais commembers ed ha dus suppleants. El sa constituescha sez. 


(Tenor l'art. 40 da la lescha chantunala da scola sto il cussegl da scola sa cumponer almain da trais commembers.)

artitgel 55
Incumbensas e
Il cussegl da scola exequescha la legislaziun federala, chantu-
cumpetenzas 
nala e communala da scola. El dirigia e surveglia il manaschi da scola. 


Al cussegl da scola cumpeta ultra da las cumpetenzas numnadas en la lescha chantunala da scola:  


1.
sco autoritad electorala l'elecziun e la relaschada da las persunas d'instrucziun; 


2.
l'elavuraziun da l'urden da scola per mauns da la supra​stanza communala e da la radunanza communala; 


3.
il mantegniment da las immobiglias da scola e lur equipa​ment. 


Per cumprar meds d'instrucziun e material da scola dispona il cussegl da scola d'in credit annual da fr. ......... . Dal rest disponan ils organs ordinaris da la vischnanca davart las cumpetenzas finanzialas per ils fatgs da scola. 


(Remartga: L'al. 2 cifra 1: I fiss anc adina permess ch'il cussegl da scola elegess ensemen cun la suprastanza communala la persuna d'instrucziun. 


Ils artitgels 54 e 55 èn sulettamain previs per il cas che la vischnanca è sezza purtadra d'ina scola e betg ina corporaziun da vischnancas u il circul.)
2. Ulteriurs organs / cumissiuns

(Remartga: Per l'execuziun da tschertas incumbensas, respectivamain per la cussegliaziun spezialisada pon ins nominar cumissiuns. Quellas pon vegnir dotadas cun atgnas cumpetenzas administrativas u er be cun ina funcziun consultativa. Exempels: la cumissiun da construc​ziun, la cumissiun da pumpiers, la cumissiun da provediment, la cumissiun forestala, la cumissiun da taglia, la cumissiun per la planisaziun da finanzas, l'organisaziun da protecziun civila. 


Sche la vischnanca prevesa en la constituziun anc auters organs u autras cumissiuns, alura fissi d'inditgar curtamain tgi che nominescha lur commembers e d'explitgar en furma concisa, tge incumbensas che l'organ u la cumissiun han. Vegnan per exempel ils commembers da la cumissiun nominads tras la suprastanza, fiss l'art. 47 da la constituziun communala da model da cumplettar correspundentamain.)

3. Administraziun communala / emploiads communals

artitgel 56

Administraziun
L'administraziun communala è suttamessa administrativamain 

communala,
al president communal (u a la suprastanza communala). Ella 

incumbensas 
procura l'entira contabilitad e las ulteriuras incumbensas publicas ed exequescha ils conclus da la suprastanza com​munala, sch'ils manaders da partiziun n'èn betg incumbensads cun quai. 

artitgel 57

Chanzlist communal
Il chanzlist communal maina l'administraziun communala e surveglia il persunal da l'administraziun. 


El scriva il protocol da las radunanzas communalas e da las sesidas da la suprastanza communala ed ha vusch consultativa en quellas. 

artitgel 58

Engaschament dal
La suprastanza communala engascha il persunal communal, 

persunal 
premess ch'auters organs na sajan betg incumbensads cun quai. 


Uschenavant che la vischnanca na decretescha betg disposi​ziuns divergentas, sa drizza la relaziun da servetsch e la salari​saziun tenor l'ordinaziun chantunala da persunal correspun​denta. Da resalvar èn las disposiziuns da la lescha chantunala da scola e da l'ordinaziun chantunala davart la salarisaziun dals magisters. 

III. Finanzas, taglias ed autras taxas

artitgel 59

Princip da l'economia 
Ils meds publics èn da duvrar en moda spargnusa ed economi-
da finanzas 
ca. 


Las finanzas duain esser equilibradas a vista mesauna. 


Mintga expensa pretenda ina basa legala, in conclus da credit ed ina permissiun per il pajament. 


(Remartga: Cun la formulaziun menziunada qua survart vegni satisfatg a tut ils princips da l'economia da finanzas: legitimitad, equiliber dal preventiv, spargnusadad, rentabilitad e finanziaziun tras il chaschunader. Il scumond da destinaziun fixà per taglias principalas è cuntegnì en l'artitgel pertutgant las taglias.)

artitgel 60

Princips da la
Il quint communal è da manar tenor ils princips generals e ren-
contabilitad 
conuschids per la contabilitad da l'economia publica. 


Tras amortisaziuns regularas è il quint da facultad da metter sin ina basa solida. 


Ils meds destinads per in intent specific (fonds, fundaziuns e finanziaziuns spezialas) duain vegnir separads entaifer il quint communal ed administrads confurm a lur intent. 


Il quint da facultad ed il quint administrativ ensemen cun il rapport da la cumissiun da gestiun èn da preschentar a la radu​nanza communala per l'approvaziun fin ils .......... . 


Il preventiv ed il pe da taglia per l'onn da quint èn da preschen​tar a la radunanza communala per l'approvaziun il pli tard fin ils ....... da december da l'onn precedent. 


(Remartga: Ils princips generals e renconuschids per la contabilitad da l'economia publica èn per l'ina menziunads en la lescha davart las finanzas dal chantun Grischun e per l'autra en il manual da la contabilitad publica da las vischnancas grischunas. 


Ins po desister dals alineas 2, 3, 4, e 5, sche la vischnanca dispona d'in urden da l'economia da finanzas.)

artitgel 61

Cumposiziun da la 
La facultad da la vischnanca sa cumpona:

facultad

a)
da las chaussas ch'èn en utilisaziun publica sco vias, plazzas, auas e dal terren, vi dal qual i n'è betg cumprovà ina proprietad privata (art. 664 CCS ed art. 118 e 119 LItCCS); 


b)
da la facultad d'administraziun, numnadamain da las chaussas e dals fonds che vegnan mess directamain cun lur substanza en il servetsch da l'administraziun. Latiers tutgan cunzunt la chasa communala e la chasa da scola, la chasa d'attempads, las ovras per proveder la populaziun cun aua e forza electrica, ils indrizs per stizzar fieu, ils lavuratoris, las plazzas da sport e.u.v.; 


c)
da la facultad d'utilisaziun, numnadamain da las alps, da las pastgiras, dal guaud, da las sorts laina, dals dretgs da pasculaziun cumina, dals dretgs da far laina e da pasculaziun; 


d)
da la facultad finanziala sco chapitals, daner blut, pretensiuns, bains immobigliars ed ovras che vegnan salvadas en la proprietad da la vischnanca pervia da lur valurs da facultad e che vegnan nizzegiadas tenor il dretg privat (locaziun, affittanza e vendita da retgavs) u concedind dretgs d'utilisaziun spezials. 


(Remartga: Quest artitgel po er vegnir formulà pli curt, cf. art. 27 LV.)

artitgel 62

Taglias e taxas
La vischnanca cuvra ses basegn finanzial cunzunt cun taglias, cun retgavs da la facultad sco er cun contribuziuns e cun taxas.
artitgel 63
Taxas d'utilisaziun e
Per conceder las utilisaziuns incassa la vischnanca taxas d'utili-
contribuziuns vi dals
saziun u tschains d'affittanza. 

custs; tschains 

d'utilisaziun
Ultra da quai po la vischnanca incassar contribuziuns adequa​tas da las persunas autorisadas vi dals custs per las utilisa​ziuns, da las qualas ellas han effectivamain fatg diever. 


Sco recumpensa per utilisaziuns sin fundament da concessiuns u permissiuns per in'utilisaziun publica augmentada incassa la vischnanca taxas che correspundan per regla a la valur da l'utilisaziun. 

artitgel 64

Taxas preferenzialas
Sche la vischnanca construescha ovras u indrizs che portan in avantatg spezial per tschertas persunas u che portan in aug​ment da valur per tscherts objects da facultad, po la vischnanca incassar a norma da la legislaziun chantunala ed eventualmain da regulativs spezials communals ina contribuziun vi dals custs da l'ovra che correspunda a l'avantatg.  


(Remartga: cf. la lescha davart la planisaziun dal territori per il chantun Grischun [DG 801.100] e l'ordinaziun correspundenta; la lescha da perimeter dal chantun Grischun [DG 803.200].) 

artitgel 65
Taxas
La vischnanca po incassar dals utilisaders da las ovras, interpresas e dals indrizs ch'ella ha construì e ch'ella maina sezza taxas en l'autezza fixada en ils urdens communals respectivs. 


Sco recumpensa per tschertas utilisaziuns da l'administraziun communala u per interprender in tschert act uffizial (p.ex. con​ceder permissiuns) po la vischnanca incassar taxas administra​tivas. 


L'autezza da las taxas è da fixar per regla uschia ch'ella cor​respunda a la valur da la prestaziun furnida per il retschavider e che las expensas ed ils custs da la vischnanca pon vegnir cuvrids. 

artitgel 66
Taglias
La vischnanca incassa taglias tenor la lescha communala da taglia. Quest decret sto vegnir approvà da la regenza. 


Subsidiarmain vala per la vischnanca la legislaziun chantunala da taglia. 


(Remartga: cf. ils art. 94 s. CC.)
artitgel 67
Taxa da cura e 
Per promover il turissem incassa la vischnanca ina taxa da cura 

taxa per promover
ed ina taxa per promover il turissem. 

il turissem

Las entradas na dastgan betg vegnir utilisadas per la finanzia​ziun d'incumbensas ordinarias da la vischnanca. 


(Remartga: L'incasso da la taxa da cura tras terzas persunas è permess, cf. PCG 1999/2000, paginas 1031 ss.)

IV. Vischnanca burgaisa
artitgel 68
Dretgs
Ils dretgs dals burgais e da la vischnanca burgaisa entaifer la vischnanca politica sa drizzan tenor la legislaziun chantunala. 

V. Fatgs da baselgia
artitgel 69
Cumin-baselgia
Ils dretgs dal cumin-baselgia èn garantids en il senn da la constituziun chantunala. El administrescha independentamain sia facultad. 

VI. Disposiziuns finalas
artitgel 70
Revisiuns
La constituziun preschenta po vegnir revedida cumplainamain u parzialmain da tut temp. Mintga revisiun va en vigur cun il con​clus respectiv. 

artitgel 71
Entrada en vigur
La constituziun preschenta entra en vigur cun l'acceptaziun da la radunanza communala. 


Ella è da preschentar per l'approvaziun a la regenza ch'exa​minescha ella concernent la legalitad. Quai vala per mintga midada u cumplettaziun da la constituziun. 

artitgel 72
Abolir disposiziuns
Questa constituziun remplazza quella dals ............ . 

cuntradictoricas



Cun l'entrada en vigur da questa constituziun vegnan abolids tut ils conclus da la vischnanca che s'opponan a questa nova constituziun.  

Questa constituziun è vegnida acceptada da la radunanza communala dals............ . 

Il president communal: 



L'actuar: 

.......................................



....................................

Approvà da la regenza cun il conclus dals.................. . 

